
పూర్వచాతకాష్టకమ్

వాతైర్విధూనయ  విభాషయ భీమనాదైః
సఞ్చూర్ణయ  త్వమథవా కరకాభిఘాతైః  ।

త్వద్వారిబిన్దు పరిపాలితజీవితస్య
నాన్యా గతిర్భవతి వారిద చాతకస్య ॥ ౧॥

చాతకస్త్రిచతురాన్  పయః కణాన్
యాచతే జలధరం పిపాసితః ।

సోఽపి పూరయతి భూయసామ్భసా
చిత్రమత్ర  మహతాముదారతా ॥౨॥

శక్యతే యేన కేనాపి జీవనేనైవ  జీవితుమ్ ।
కిన్తు కౌలవ్రతోద్భఙ్గప్రసఙ్గః     పరదుఃసహః ॥ ౩॥
గర్జసి  మేఘ న యచ్ఛసి తోయం

చాతకపక్షీ వ్యాకులితోహమ్ ।
దైవాదిహ  యది దక్షిణవాతః

క్వ త్వం క్వాహం క్వ చ జలపాతః ॥ ౪॥
వాపీ స్వల్పజలాశయో విషమయో నీచాపగాహో హ్రదః

క్షుద్రాత్క్షుద్రతరో    మహాజలనిధిర్గణ్డూషమేకం   మునేః ।
గఙ్గాద్యాః  సరితః పయోనిధిగతాః సన్త్యజ్య తస్మాదిమాన్

సన్మానీ ఖలు చాతకో జలముచాముచ్చైః  పయో వాఞ్ఛతి ॥ ౫॥
బీజైరఙ్కురితం  నదీభిరుదితం వల్మీభిరుజ్జృమ్భితం

వృక్షైః పల్లవితం  జనైశ్చ  ముదితం ధారాధరే వర్షతి  ।
భ్రాతశ్చాతక  పాతకం కిమపి తే సమ్యఙ్న జానీమహే

యత్తేస్మిన్న పతన్తి చఞ్చుపుటకే ద్విత్రాః  పయో బిన్దవః  ॥౬॥
నదేభ్యోఽపి హ్రదేభ్యోఽపి  పిబన్త్యన్యేఽవయఃపయః ।
చాతకస్య తు జీమూత భవానేవావలమ్బనమ్ ॥ ౭॥

నభసి నిరవలమ్బే సీదతా దీర్ఘకాలం
త్వదభిముఖనివిష్టోత్తానచన్చూపుటేన  ।

జలధర జలధారా దూరతస్తావదాస్తాం
ధ్వనిరపి మధురస్తే న శ్రుతశ్చాతకేన  ॥౮॥

ఇతి పూర్వచాతకాష్టకం  సమాప్తమ్ ।

